
SCÈNO I

CACALAS, TOUMAS, IRÈNO, DELAÏDO

(lou proufessour Cacalas es à mand de douna uno leiçoun de rire i pensiounàri
dou Rigolarium).

CACALAS

— Anan d’abord acoumença pèr uno sesiho de rire generau. Sabès que lou
Doutour Ratello, Direitour de noste Rigolarium, n’es pèr lou ban de joio avans
de bouta en chascun l’enjeicioun de gaieta. Nous fau avans tout uno criso
d’ilarita.

Clavas la fenèstro (Toumas eisecuto l’ordre). Aro barras vòstis iue e sus vòsti
cadiero prenès bèn vòstis aise... Bon... Aro reculimen... vous fau plus pensa en
rèn, leissas moula vosto inteligènci... escoutas mi paraulo: Lou rire es d’abord
un sourrire brèu que despasso pas lou bord di labro, es lou rire de Sant-Medard;
fau pas rire que d’uno gauto nimai dóu bout di dènt, mai rire francamen, alor lou
rire de soun enormo vouluto se gandis devers lou nous de la gargamello e tèn
lou risèire en espaime; pièi la gargamello se desplègo, leisso passa l’èr e se fai
alor un brut de cascado (imito aquéu bru t),... (d’un toun emperious): Risès!
(cacalas), tout voste cors s’esmòu, l’espaime es generau, vous tenès li costo,
vous troussas, vous espousissès e roudelas dóu rire. 
(L’engaugnadisso sequis li paraulo. Tóuti rison en l’imitant, rire en tempèsto,
esclat, rire grave, agu, que s’arrèsto plus, quouro un escoulan finis l’autre
recoumenço).

Bèn. Me fai gau de vous avé fa rire; sarés pas vengu pèr rèn au Rigolarium e
noste Direitour sara countènt de soun proufessour e di bons escoulan que sias.
(Durbès la fenèstro)

IRÈNO

— Acò fai de bèn!

DELAÏDO

— Vous n’en sentès soulaja!




